ინფორმაცია
„საქართველოს მთავრობასა და ჩინეთის სახალხო რესპუბლიკის მთავრობას შორის საქართველოში ფსიქიკური ჯანმრთელობის რეფორმის მხარდაჭერის მიზნით, ფსიქიატრიული დაწესებულებების ინფრასტრუქტურის გაუმჯობესების პროექტის განხორციელების შესახებ“ წერილების გაცვლის გზით შეთანხმების თაობაზე
წერილების გაცვლის გზით შეთანხმება ეფუძნება 2014 წლის 18 დეკემბერს ჩინეთის სახალხო რესპუბლიკის მთავრობასა და საქართველოს მთავრობას შორის გაფორმებულ „ეკონომიკური და ტექნიკური თანამშრომლობის შესახებ” შეთანხმებას, რომლის მიზანია, ორ მთავრობას შორის შეთანხმებული ეკონომიკურ-ტექნიკური პროექტების განხორციელებისთვის, ჩინეთის სახალხო რესპუბლიკის მთავრობის მიერ საქართველოს მთავრობისთვის 30 მილიონი ჩინური იუანის (დაახლოებით 4.8  მილიონი აშშ დოლარი) ოდენობის უსასყიდლო დახმარების გამოყოფა; ასევე, 2016 წლის 3 ივნისს ჩინეთის სახალხო რესპუბლიკის მთავრობასა და საქართველოს მთავრობას შორის ხელმოწერილ “ეკონომიკური და ტექნიკური თანამშრომლობის შესახებ” შეთანხმებას, საქართველოსთვის დამატებით 60 მილიონი ჩინური იუანის ოდენობით უსასყიდლო დახმარების გამოყოფის თაობაზე.  
ამას გარდა, 2011 წლის 19 დეკემბერს საქართველოს მთავრობასა და ჩინეთის სახალხო რესპუბლიკის მთავრობას შორის გაფორმებულ „ეკონომიკური და ტექნიკური თანამშრომლობის შესახებ” შეთანხმების ფარგლებში გამოყოფილი გრანტის აუთვისებელი თანხიდან (დაახლოებით 760,000 ჩინური იუანი) განხორციელდა საქართველოში ორი ფსიქიატრიული საავადმყოფოს მშენებლობის ტექნიკურ–ეკონომიკური შესწავლის დაფინანსებას.

აღნიშნულის გათვალისწინებით, 2016 წლის 12 მარტიდან - 3 აპრილის პერიოდში საქართველოს შრომის, სოციალური დაცვის სამინისტროში სამუშაო ვიზიტით იმყოფებოდა ჩინეთის დელეგაცია – ჰუნანის პროვინციის არქიტექტურული დიზაინის ინსტიტუტის საერთაშორისო პროექტების დეპარტამენტის დირექტორის ბატონი ცაო მინის ხელმძღვანელობით, სენაკისა და თელავის ფსიქიატრიული საავადმყოფოების სამშენებლო გეგმის შემუშავების მიზნით.
ჩინეთის დელეგაციამ სამინისტროს წარმომადგენლებთან (ადმინისტრაციული და ჯანმრთელობის დაცვის დეპარტამენტები) ერთად ადგილზე მოინახულეს სამშენებლო ობიექტები სენაკსა და თელავში.  
პროექტის განხორციელების პროცესში სამინისტროს მხრიდან ჩართულები იყვნენ შემდეგი თანამშრომლები:
1. ქეთევან გოგინაშვილი, ჯანმრთელობის დაცვის დეპარტამენტის პოლიტიკის სამმართველოს უფროსი;
2. დავით ბიბილაშვილი, ადმინისტრაციული დეპარტამენტის უფროსი;
3. შორენა ოქროპირიძე, იურიდიული დეპარტამენტის კანონშემოქმედებითი სამმართველოს უფროსი;
4. ირმა აბრამიშვილი, შესყიდვების სამმართველოს უფროსი;

5. ზურაბ ფესვიანიძე, შესყიდვების სამმართველოს მთავარი სპეციალისტი;
6. მაია ნიკოლეიშვილი, ადამიანური რესურსების მართვისა და საერთაშორისო ურთიერთობების დეპარტამენტის მთვარი სპეციალისტი;

ქართული მხარის მიერ საპროექტო წინადადებების წარდგენისას გათვალისწინებული იყო 4 დეპარტამენტი (ამბულატორიული, სტაციონარული, კრიზისული მართვის დეპარტამენტი და ფსიქიკური ჯანმრთელობის დეპარტამენტი).  ჩინეთის მხარემ დაგეგმარების პროცესში გაითვალისწინა დამატებით კიდევ 2 დეპარტამენტი (1. ლოჯისტიკური დეპარტამენტი – შეხვედრების ოთახი, ადმინისტრაციული პერსონალის ოფისი და 2. დამხმარე ოთახი, სადაც განთავსდება გენერატორი, ტრანსფორატორი, სამრეცხაო და სხვ.), რათა ინფრასტრუქტურა მაქსიმალურად კომფორტული იყოს როგორც სამედიცინო/ადმინისტრაციული პერსონალისთვის, ასევე – პაციენტებისთვის. ამასთან, გათვალისწინებულ იქნა სათამაშო მოედნები და შენობის გარშემო გალავანი. შემოთავაზებულ იქნა 3 ტიპის გალავანი: რკინის, გამჭვირვალე და ქვის. გალავნის სიმაღლე იქნება დაახლოებით 2.7 მ. 
პროექტის მიხედვით, საავადმყოფოების სტაციონარული განყოფილებები იქნება სამ სართულიანი, ამბულატორიული განყოფილებები ორსართულიანი, ხოლო დამხმარე ფართი ერთსართულიანი.
თელავის სამშენებლო ობიექტზე განთავსებულია ამორტიზებული შენობა (აქვე აღსანიშნავია, რომ თევალის მუნიციპალიტეტი (ბ-ნ დავით ბიბილაშვილისგან მიღებული ინფორმაციით) მიზანშეწონილად მიიჩნევს გამოიყოს ალტერნატიული ფართი კლინიკის ასაშენებლად, ხოლო სენაკში – მოქმედი ფსიქიატრიული დაწესებულება, რომელიც საკმაოდ სავალალო მდგომარეობაშია და ჩინეთის მხარის რეკომენდაციით მნიშვნელოვანია აღნიშნული შენობების დემონტაჟი, რათა სრულად მოხდეს არსებული ფართის ათვისება და თანამედროვე სტანდარტების ფსიქიატრიული დაწესებულებების მშენებლობა. აღნიშნული შენობების დემონტაში და სამშენებლო ნარჩენებისგან ტერიტორიის გასუფთავება არ არის გათვალისწინებული საგრანტო პროექტის ფარგლებში და შესაბამისად, აღნიშნული სამუშაოების წარმოება სრულად ევალება ქართულ მხარეს.
ჩინეთის მხარე, სამშენებლო სამუშაოების დაწყებამდე 1-2 თვით ადრე აცნობებს ქართულ მხარეს აღნიშნულის თაობაზე, რათა სენაკის ფსიქიატრიულ დაწესებულებაში მყოფი პაციენტების განთავსება მოხდეს სხვა დროებით დაწესებულებაში.

ჩინეთის მხარე პასუხისმგებლობას იღებს, როგორც სამშენებლო სამუშაოების ჩატარებაზე ასევე, ორივე რეგიონში ფსიქიატრიული დაწესებულებების სამედიცინო აპარატურითა და ავეჯით აღჭურვაზე. ქართულ მხარეს ევალება ასევე ტერიტორიის გამწვანება და ხეების დარგვა. 

ჩინეთის მხარის მოთხოვნის თანახმად სამინისტრომ უნდა წარადგინოს ადამიანური რესურსების განაწილების გეგმა, კერძოდ: რამდენი ექიმი, ექთანი იქნება თელავისა და სენაკის ფსიქიატრიულ დაწესებულებებში დასაქმებული, რათა უზრუნველყონ ჩინეთის მთავრობის ინფორმირება. 

ამას გარდა, ჩინეთის მხარეს სამშენებლო სამუშაოების ჩასატარებლად თელავსა და სენაკში ესაჭიროება დამატებითი ფართი (სამშენებლო მასალებისა და მუშების განსათავსებლად) დროებითი სარგებლობისთვის, რაც ქართულმა მხარემ უნდა უზრუნველყოს. აღნიშნული მიწის ფართი დაახლოებით 1000 კვ/მ უნდა იყოს.

ჩინეთის მხარის ინფორმაციით, იმ შემთხვევაში თუ საქართველოს ბაზარზე არსებული სამშენებლო მასალა ვერ იქნა მოძიებული მათთვის მისაღებ ფასად, გეგმავენ ჩინეთიდან სამშენებლო მასალის შემოტანას და ითხოვენ, აღნიშნული მასალის დამატებითი ღირებულების გადასახადისგან განთავისუფლებას გრანტის ხელმოწერილი ხელშეკრულებისა და გაცვლითი ნოტების საფუძველზე.
საქართველოს მთავრობის მიერ ნაკისრი ვალდებულებების უზრუნველყოფა მოხდება საქართველოს შრომის, ჯანმრთელობისა და სოციალური დაცვის სამინისტროსთვის შესაბამისი წლის  გამოყოფილი ასიგნებების ფარგლებში, კერძოდ, „სამედიცინო დაწესებულებათა რეაბილიტაციისა და აღჭურვის“ სახელმწიფო პროგრამის ფარგლებში.

პარლამენტის მხრიდან დოკუმენტის რატიფიცირების შემდგომ, წერილების გაცლის გზით დადებული შეთანხმება გაეგზავნება ჩინეთის მხარეს საგარეო საქმეთა სამინისტროს მეშვეობით, რის შემდგომაც მოხდება მხარეთა შორისო დეტალური შეთანხმების გაფორმება კონკრეტული ვალდებულებებისა და საქართველოში შემოსატანი სამშენებლო მასალისა თუ სხვადასხვა აღჭურვილობის თაობაზე. 
